
УПРАВУВАЊЕ СО РИЗИЦИ ОД ПОПЛАВИ ЗА ЗАШТИТА НА 

КУЛТУРНОТО НАСЛЕДСТВО 

 

Апстракт:  

Поплавите претставуваат една од најсериозните 

закани за движното културно наследство, 

особено во институциите лоцирани во близина 

на речни корита и урбани водни системи. 

Посебно внимание е посветено на неколку 

клучни институции, кои се наоѓаат во 

непосередна близина на реката Вардар.  Овој 

труд ги разгледува главните видови поплави и 

нивното потенцијално влијание врз музејските, 

архивските и библиотечните колекции, со фокус 

на процедурите за итна интервенција, тријажа и 

стабилизација на оштетените предмети. Преку 

анализа на ризиците и можните сценарија за 

интервенција, трудот ја нагласува потребата од 

систематско управување со ризици, превентивни 

стратегии и институционална подготвеност за 

заштита на културното наследство во услови на 

природни непогоди. 

 

          Клучни зборови: културно наследство, поплави, 

проценка, превенција, спасување, санација 

Вовед 

Елаборацијата на ризиците од поплави кои можат да го загрозат културното 

наследство се наметна во фокусот, како резултат на  одбележувањето на 60 години 

од поплавата на Скопје, која се случила од 16 до 18 ноември 1962 година. Имено, 

по обилните дождови што ја зафатиле Македонија ноќта на 15 и траеле до 18 

ноември 1962 година, се случила најголемата документирана поплава во 

последните 300 години, чии резултати биле поплавени 60.000 хектари површина и 

штети во: Скопје, Тетово, Кичево, Охрид, Струга, Ресен; Битола, Прилеп, Крушево, 

Велес, Богомила, Новаци, како и голем број села во Западна Македонија. Во 

Скопје, на 16 ноември, реката Вардар пораснала за 3,5 метри над нормалното ниво 

и излеала (Богдановска: 2022:16). Вардар во наредните денови предизвикал големи 

штети: 1050 куќи биле урнати, 157 згради биле под вода, 4 445 граѓани останале без 

покрив над главата, во Петровечко биле поплавени близу 4.000 хектари плодна 

земја и биле урнати три моста во Скопје и три во Ѓорче Петров. (Нова Македонија, 

Скопје, недела, 18 ноември 1962 година, XVIII, број 5779, стр.1). Оваа водена 

стихија предизвикала и бројни оштетувања на културното наследство. Така 

зградата на Народниот театар во Скопје била оштетена, посебно електричните 

инсталации, механизмот за ротирање на сцената и кулисите. Архивскиот материјал 

на претпријатието за производство на филмови „Вардар филм“ бил наполно 

уништен. Целосно биле уништени негативите на сите долгометражни играни и 

документарни филмови, снимени од 1945 година до денот на поплавата. Голем дел 

од книжарниците во центарот на градот претрпеле големи штети, каде биле 

оштетени учебници и книги. Во Зоолошката градина загинале 20 проценти од 

животните. (Богдановска 2022:29).  

Последиците од поплавата во 1962 година, биле показател за потреба од нова  

регулација на коритото на реката Вардар, планирање на контрола на најводната 

притока на реката Вардар, реката Треска, со изградба на Хец Козјак и ХЕЦ Света 

Петка, урбнистичко планирање и сл. 

 Последиците од поплавата во 1962 година исто така се показател за тоа дека 

и покрај тоа што некои непогоди не можат да се контролираат, сепак треба да се 

направат обиди за минимизирање на штетите од нив, преку воспоставување и 

имплементирање на одредени правила и прописи. За ефикасно воспоставување на 

тој систем на правила и прописи, најпрво мора да се направи проценка на можните 

опасности и ризици, а потоа на основа на проценките на загрозеност да се изработи 

план за заштита и спасување . Планот за заштита и спасување од природни 

непогоди и други несреќи обично вклучува 5 фази: 

1. Проценка на опасноста; 

 2. Мерки за превентивна заштита; 

 3. Мерки за подготвеност;  

4. Спасување и  

5. Санирање на последиците (Веселиновска 2020) 

Планирањето и проценката на загрозеност на секоја институција треба да биде 

координирано со плановите на заштита и спасување на локалната самоуправа. 

Институциите кои се чувари на културното наследство, односно на 

културниот идентитет на земјата имаат двојна задача на која мора одговорно да 

пристапуваат: зачувување на безбедноста на човекот и на културните добра . Тоа 

мора да биде земено во обзир и соодветно елаборирано, како во  урбанистичките, 

инфраструктурните и архитектонски планови на ваквите институции, така и при 

нивното работење и соодветно оддржување на објектот – чувар на културно 

наследство. При соодветно управување со институциите од културата од особено 

значење е изработка на план за заштита и спасување, базиран на точна проценка на 

можните ризици од непогоди, која би генерирала точни насоки на делување во 

случај на непогоди.  

Затоа, за елаборирање на дадената тема, најпрво треба да се направи анализа 

на тоа, кои се можни сценарија би довеле до оштетување или уништување на 

културното наследство од страна на доток на вода. 

 

Проценка на ризици од поплави 

Кога станува збор за проценување на можни штети од поплавување, во 

институциите чувари на културното наследство, на територијата на Македонија 

треба да се земат во обзир неколку можни ситуации на ризик. Тоа се: 

 Поројни дождови 
 Поради обилни дождови можат да настанат три опасности. 

- големото количество вода од кое се слева по улиците може да 

продре во зградата и да се слее во подрумските простории; 

- поради обилноста од вода, канализацијата не може да ја одведе 

целата количина на вода , па таа низ подрумските канализациони 

мрежи продира во просториите; 

- поради обилни дождови може да настане одрон или лизгање на 

теренот.  

За проценка, важно е да се знае податокот дали во минатото на 

конкретното место каде што е поставена институцијата, чувар на 

културно наследство веќе се случувале поплави поради обилни 

дождови и лизгање на теренот. 

 

 Речни поплави 
Кај речните поплави има поспор ритам на надоаѓање на водата и 

најчесто има доволно време за реакција и евакуација.Но најчесто 

станува збор за долготрајно потопување кое зафаќа поширока 

површина и има бавно повлекување на водата.  

При поплава поради покачен водостој на реката, најпрво се 

поплавуваат подрумските простории а некогаш и приземниот дел на 

објектот (доколку музејот или институција која складира културно 

наследство се наоѓа во близина на река мора да има предвидени 

планови за реакција при ризик од поплава.) 



29 
 

Често, кога се крева нивото на реката се подигнува и нивото на 

подземните води , па и нивото на вода во канализационата мрежа. 

Така низ канализацијата во подрумите може да продре вода и покрај 

тоа што теренот наоколу не е поплавен. 

 

Но исто така карактеристични се и таканаречените Урбани поплави, 

кај кои чести причини се неефикасен дренажен систем, затнати 

канализации и одредени хаварии. Во тој тип на поплави влегуваат: 

 

 Поплави предизвикани од пукната водоводна цевка или цевка од 

централен систем за греење, бојлер или запушување на 

одводните цевки во објектот. Тоа се чести незгоди во институциите 

кои чуваат културно наследство, кои се ненадејни и најчесто не може 

да се предвидат. Ризикот зависи од староста на инсталациите и 

нивното одржување.  

 

 Поплави предизвикани од прокиснување на кровот или 

запушени олуци.  
Штетите кои настануваат од овие оштетувања се многу чести. 

Проток на вода од кровна конструкција најчесто не е обилен доток на 

вода, туку неприметно протекување кое со тек на време се 

проширува и прави големи штети. Водата ја накиснува поткровната и 

столбовската конструкција, кои понатаму многу споро и тешко се 

сушат. Проблем од овој вид на прокиснувања е: зголемен степен на 

влажност во просторот, појава на алги и слично, што често 

причинува поголема штета од самата вода. 

 

 Поплави настанати со гасење на пожар. Секое гасење на поголем 

пожар резултира со голема количина на вода со која се гаси, која 

потоа се слева низ катовите и завршува во подрумот. Ризикот од овој 

тип на несреќа е поголем доколку противпожарните мерки на самиот 

објект се послаби. (Lazlo; Perčiniċ; Stubliċ 2012: 6). 

 

Мерки за превентивна заштита 

Мерките за превентивна заштита започнуваат уште при планирањето на 

изградба на самиот објект. Изборот на локацијата, пристапноста до објектот во 

случај на непогоди, изборот на материјалите за изградба на објектот и распоредот 

на депонирање на фундусот во соодветно опремени депоа се првата, основна и 

најважна мерка за превентивната заштита. Така, ако зградата е заштитена од 

пожари, ќе бидат заштитени и луѓето и културните добра. (Lazlo; Perčiniċ; Stubliċ 

2012: 6). Ако зградата е доволно дистанцирана од извори на водена стихија, 

односно е лоцирана на надморска висина доволно безбедна  над нивото на 

евидентирано излевање на реките, езерата и сл., тогаш веројатноста од штети 

настанати поради поплавување или пак поради зголемена концентрација на влага, 

значајно се намалува. Во тој правец урбанистичката поставеност  на дел од 

најзначајните национални институции во централното градско подрачје, веднаш до 

коритото на реката Вардар, отвара суштински прашања за изложеноста на 

културното наследство на хидролошки ризици. Објектите на Државен Архив на 

Република Северна Македонија, Археолошки музеј на Северна Македонија и Музеј 

на македонската борба за самостојност се наоѓаат во непосредна близина на 

коритото н Вардар, во зона која историски бележи високи водостои и потенцијални 

излевања. Иако современите кејски решенија и регулацијата на речното корито ја 

намалуваат веројатноста за катастрофални поплави, ризикот не е елиминиран. 

Климатските промени, екстремни врнежи и можни дефекти во урбаната дренажна 

инфраструктура можат да создадат сценарија во кои подрумските и приземните 

простории можат да бидат загрозени. Особено позиционирање на зградата на 

Државниот Архив на Република Северна Македонија во непосредна близина на 

кејот на реката Вардар е пример за тоа дека при изборот на локацијата воопшто не 

се евалуирале опасностите кои самата микролокација ги носи и штетите кои можат 

да бидат предизвикани на фундусот на Архивот. Во просторното планирање на 

објектот се земало во обзир, фундусот на Архивот да се постави  над нивото на 

излевање на реката, со тоа што истиот е лоциран на најгорните делови на зградата. 

Но секако, не се земало во обзир дека поставувањето веднаш до водена површина 

произведува зголемена концентрација на влага во непосредниот простор, поради 

константните испарувања и исто така не се земало во обзир дека најгорните 

простории често страдаат од поплави предизвикани од прокиснување на кровот или 

запушени олуци. Протокот на вода од кровна конструкција често со тек на време се 

проширува и прави големи штети, што директно влијае на промена на микро 

климата во просториите и појава на мувла. Имено со такви оштетувања Архивот на 

Република Македонија  и се соочи.  

Сите институции чувари на културното наследство – музеи, архиви, 

библиотеки, кинотеки и др. треба да изработат план за делување, кој соодветствува 

на својата микро положба и степен на ризик од сите горенаведени можни 

сценарија. Истите, како што веќе наведовме, треба да бидат земени во обзир уште 

при планирањето на изградба на самите објекти, а потоа и при распределбата на 

културното наследство според видот на материјалот, во просториите за 

депонирање.Така во подрумските простории каде што постои поголема опасност од 

излевање/ продор на вода поради висок водостој, излеана вода од канализациската 

мрежа и сл., не би требало да бидат сместени депоа во кои се депонира материјал 

кој е особено чувствителен на влага: архивски материјал / хартија, документи, 

книги, текстил, слики. Во непосредна близина  на водводната инстлација, на 

грејната инсталација на објектот, како и во близина на одводните цевки или под 

санитарните чворови во просториите на институцијата, а особено во салите на 

експозиција и депоата, исто така не би требало да се складираат културни добра, 

кои имаат висок степен на чувстителност на влага. 

 

Мерки на подготвеност 

По евалуацијата на состојбите секој музеј започува да се подготвува за справување 

со потенцијалните ризици. Во правец на смалување на ризиците, музејот мора да 

организира  и програми на делување кои имаат за цел припрема и обука на 

вработените за делување во случај на непогода. Програмите за правилно делување 

во случај на поплави се сведуваат на: 

• Редовна проверка на водоводните, грејни и одводни инсталации 

• Редовно оддржување и проверување на кровот 

• Генерално чистење на музејот, од страна на сите вработени, барем еднаш 

годишно, со што луѓето се запознаваат со сите капацитети – пролази и 

простории на зградата и со нивната состојба и /или потенцијален проблем. 

• Создавање на Тимови за реагирање во случаи на евакуација и нивно редовно 

обучување, преку редовни вежби. 

• Обуки на персоналот за правилно реагирање, кое е од особено значење 

заради тоа што една извежбана постапка на делување го намалува стравот и 

паниката при почеток на незгодата и на луѓето им дава насоки за правилно 

однесување и делување. 

• Редовни вежби за исклучување на инсталациите на :  вода, струја , греење  

• Поставување на мерачи на влага во салите за експозиција и во депоата, како 

и одвлажнувачи на воздухот и редовно следење на параметрите. 

• Составување на попис на телефони во случај на незгода 

• Набавка на алат и материјали потребни во случаи на незгода. Со цел 

справување со непогоди од овој вид, институцијата мора да набави алат и 

материјали како:  

- Автономна пумпа за испумпување на вода  

- За секој член на тимот на спасување: заштитна облека, кацига, заштитни 

наочари, кожни и гумени ракавици, светилка која се носи на кацига или на 

чело, кутија за прва помош, маски за лице и сл. 

- Алат: чекани, секири, клешти, пили скали на извлекување , најлонски 

јажиња и слично 

- Останата опрема: налепници (црвени, жолти, зелени), крпи, пластични 

канти, впивачка хартија, корпи, облози, завои, хартија за пакување, 

полиуретански фолии, замрзнувач и слично 

- За документирање: фотоапарати, хартија, графитни моливи, налепници, 

јаженца со картон (за обележување на предмети на кои не смее да се постави 

налепница или не држи) 

Сите музејски предмети мора да бидат документирани- без документација  не е 

можно да се знае кои се и колкави се штетите кое се претрпени во некоја 

непогода. 

Спасување 

Во случај на настаната опасност на поплавување треба да се делува организирано и 

согласно плановите за евакуација.Спасувањето е процес на преместување или 

евакуирање на предметите со цел спасување и заштита на нивната материјална, 

уникатна, естетска и историска вредност. Од особено значење е да се изврши 

тријажа. Тријажа при спасување на културно наследство е постапка на брза 

процена и одлучување кои предмети имаат најголем приоритет за извлекување, 

стабилизација и конзервторски активности. (PRICE 2020:1). Таа се изведува на 

лице место, во тек на спасувањето или во првите часови по поплавата и 

овозможува спасувањето да биде организирано, а не хаотично. Тријажата треба да 

ја направи лице со стручни познавања (конзерватор, кустос, архивар), но ако за тоа 

во моментот нема услови, истата може да се води по претходно подготвена 

приоритетна листа, а тимот прави брза проценка според оваа листа. Притоа тоа 

лице треба да ги означи предметите со налепници во боја за да се даде инфорација 

што е најургентно да се евакуира и тоа: “црвено= итно“, “жолто=висок 

приоритет“,“зелено = може да почека“ и со тоа да даде темпо и редослед на 

дислокацијата. При процесот на спасување, особено е важно да се документира 

секој предмет пред вадење, за да се даде трага за состојбата.  

Во категоризацијата според приоритети за заштита на движното културно 

наследство од поплава, треба да се запази следниот ред: 

- Прв приоритет треба да бидат предметите од органски материјали: хартија, 

пергамент, текстил, кожа, дрво, фотографии, аудио и видео записи и 

сликарски дела кои се чувсвителни на вода; Тука влегуват: ракописи, 

архивски документи, книги, фотографии, аудио и видео записи, икони, 

слики на платно, акварели, текстил, кожа, пергамент. Тие се осетливи на 

влага и можат брзо да се деформираат, да се оштетат боите или да се 

деградираат. 

- Втор приоритет треба да бидат металните предмети, кај кои постои ризик од 

корозија и керамиката со боја/ глазура. Металот не се уништува веднаш, но 

корозијата почнува брзо. 

- Трет или понизок приоритет се предметите од трајни материјали како камен 

или керамика без декорација, кои се поотпорни , но сепак можат да бидат 

подложни на калцификација и соли. Понизок приоритет на спасување би 

имале и предметите од стакло и современите материјали со ниска културна 

вредност. 

При спасувањето, важно е да се води документација, која подразбира бележење 

на локацијата, состојбата и редоследот на извлекување на предметите.  

Евакуираните предмети треба да се дислоцираат на безбедна позиција, за која 

сме сигурни дека нема да биде поплавена.  

Организираното спасување на предметите преку методот на тријажирање е 

важно заради тоа што се дава предност на оние предмети кои што најбрзо  



33 
 

пропаѓаат  при дадената непогода, се овозможува рационално користење на 

ограничен персонал и ресурси и се минимизира неповратната загуба. 

 

  Санирање на последиците 

По завршување на опасноста и реализираната евакуација потребно е да се 

изврши санирање на штетите настанати при поплавата, на културното 

наследство. Тоа што најпрво треба да се направи е да се ракува внимателно 

со предметите кои биле поплавени, за да не настанат дополнителни 

оштетувања. Потребно е истите да се исушат на воздух со контролирана 

температура и вентилација. При тоа: 

 Органските материјали (хартија, текстил, кожа, дрво) се поставуваат на 

апсорпциски материјали како памучни ткаенини или хартиени крпи односно 

хартија за впивање, која постојано се менува и се сушат во простории со 

умерена температура ( 18 - 22 ℃ ) и релативна влажност 45 – 55 % . 

Потребно е да се обезбеди континуирано движење на воздухот со 

вентилатори кои треба да бидат поставени така да не дуваат директно во 

предметите. Протокот на воздух треба да биде рамномерен. Треба исто така 

да се постават и одвлажнувачи во просторот за да се спречи развој на мувла. 

- Текстилот може да варира по големина, форма и материјал и често да има 

бои кои испуштаат кога се влажни. Има текстилни артефакти кои се 

направени од повеќе слоеви или пак од повеќе материјали, кои кога се 

влажни имаат рaзлично собирање, што значи дополнителен притисок врз 

текстилот. При санирање на последиците од поплава, најпрво текстилот 

треба да се исплакне за да се отстранат остатоци од контаминација. За 

сушење на текстил, треба да се користи рамна површина и чисти, небелени, 

впивливи материјали.Се користи валјак за бојадисување за да се исцеди 

вишокот на вода.  (PRICE 2020: 2) 

- Сликите се сложени структури составени од потпорен слој (платно, дрво, 

тврда плочка или ламиниран картон), слој на слика (боја, лакови и сл) и 

многу често рамка. Сите овие компоненти се подложни на оштетување од 

вода и ќе имаат диференцијално ширење, собирање и деформација. Тоа ќе 

предизвика слојот на сликата да се распука или пак да почне да се 

лупи.Сликите исто така се изложени на ризик од апсорпција на бои и 

загадувачи од водата, како и на развој на мувла, која може да почне да расте 

за помалку од 24 часа. 

Со цел санирање на последиците од влага, најпрво треба да се навали 

сликата, за да се исцеди водата. Потоа треба да се отстранат сите лабави 

остатоци, да се извади рамката и да се постави со лицето нагоре на блокови, 

високи 10-15 сантиметри заради циркулација на воздухот. Над сликата се 

поставува бела хартија за впивање и на  сите четири агли од сликата се 

поставуваат меки тегови, со цел да се минимизира деформацијата на сликата 

додека се суши. Доколку површината на сликата е рамна и релативно 

стабилна, може да се остави на сушење со лицето надолу, поставена на чист 

бел слој хартија за впивање. Хартија за впивање се поставува и на задната 

страна од сликата, која се менува на секои 20 минути додека не остане сува, 

а потоа на секој час додека хартијата не се исуши на допир. (PRICE 2020:3) 

- За архивскиот материјал, документи и книги кои не можат веднаш да се 

исушат, потребно е нивно замрзнување заради стопирање на процесот на 

деградација по што би следело конзерваторски третман. Тие се поставуваат 

во пластична кеса на кој се става налепница со информациите за предметот. 

- Дрвениот мебел и други предмети од дрво исто така се подложни на 

хемиски промени предизвикани од светлина, температура и влага. Нивниот 

висок целулозен состав често резултира со волуметриски промени и 

зголемување на тежина, кога се изложени на вода. Најчесто можни 

оштетувања од вода се пукање, цепење, појава на дамки и мувла.(PRICE 

2020:4). Затоа и тие треба да бидат подложени на премивање од 

контаминирна вода, пребришување и сушење во вентилирани простории 

или пак на отворено но на сенка, односно да не бидат изложени на директно 

сонце, за да не настане извиткување на материјалот,  

 

 За Металните предмети, треба да се примени плакнење со чиста вода ако се 

погодени од контаминирана вода, пребришување со мека крпа и  сушење 

што е можно побргу. Сушењето може да биде на воздух или со помош на 

фен за коса со ниска температура. Важно е да се посвети внимание на 

пукнатините и процепите да се исушат целосно, бидејќи веројатноста 

влагата да предизвика локална корозија е токму на тие позиции. Приоритет 

треба да се даде на легурите на железо. Бидејќи кога железото кородира, 

р’ѓата станува експоненцијално поголема од површината на металот.(PRICE 

2020: 5) По првата санација често е потребна и  конзерваторска 

интервенција, премаз на заштитен слој заради заштита од оксидација. 

При процесот на санирање на штетите, од особена важност е да се води 

соодветна евиденција за секој предмет  со фотографии пред, за време и по 

сушењето, за да се обезбеди правилна документација и информации за 

реставраторските потреби. 

 

Заклучок 

Поплавите и зголемената влажност претставуваат една од најсериозните и 

најчести закани за движното и недвижното културно наследств. Нивното дејство не 

се ограничува само на моменталното физичко оштетување, туку предизвикува 

низана долгорочни процеси – биолошка деградација, хемиски реакции, структурни 

слабеења и губење на историски и уметнички информации, Особено ранливи се 

органските материјали, кај кои распаѓањето започнува речиси веднаш по контактот 

со вода. 

Ефективниот одговор на ваквите кризи зависи од степенот на подготвеност 

на институциите, претходно изработените планови за управување со кризи, 

обучениот персонал и јасно дефинираните процедури за евакуација кои 

овозможуваат навремена и рационална реакција. Во таа смисла, тријажата се 

покажува како клучна алатка – таа овозможува поставување на приоритети и 

насочување на ограничените ресурси кон предметите што имаат најголема 

вредност и највисок степен на загрозеност. 

Фазата на фактичко спасување мора да биде проследена со соодветна 

стабилизација, контролирано сушење и вентилација, како и со детална 

документација. Без овие чекори, дури и успешно евакуираните предмети можат 

дополнително да се оштетат. 

Оттука, современата заштита на културното наследство подразбира од 

реактивен кон превентивен пристап, што подразбира инвестирање во 

инфраструктурна заштита, системи за рано предупредување, инфраструктурна 

заштита, дигитална документација и континуирана едукација. Само преку 

интегрирано управување со ризици, може да се обезбеди долгорочно зачувување на 

материјалните сведоштва на минатото. 

